
Presidència el Parlament

[bookmark: _GoBack]La presidència del Parlament, en la sessió tinguda el 29 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 15/2015, del 21 de juliol, de l'Agència per a la Qualitat del Sistema Universitari de Catalunya, aprovada pel Ple del Parlament en la sessió del 8 de juliol de 2015:
«Lei dera Agéncia entara Qualitat deth Sistèma Universitari de Catalonha
PREAMBUL
Confòrmament damb eth desvolopament des sistèmes extèrnes d’avaloracion dera qualitat europèa e damb era creacion des prumères agéncies entar assegurament dera qualitat en Euròpa, era Generalitat de Catalonha e es sèt universitats publiques catalanes constituïren en 1996 eth consòrci Agéncia entara Qualitat deth Sistèma Universitari en Catalonha, damb es objectius d'avalorar eth sistèma universitari de Catalonha, analisar-ne es resultats e proposar mesures de melhorament des servicis que renden es universitats publiques, especiauments es d'ensenhament e recèrca, e, en definitiva, damb era escomesa de promòir era qualitat e eth melhorament constant deth sistèma.
En 2003, eth Parlament de Catalonha aprovèc era Lei 1/2003, de 19 de hereuèr, d’universitats de Catalonha, qu'establís qu'era promocion e era garantia dera qualitat des universitats catalanes correspon as madeishes universitats e ath departament competent en matèria d’universitats e que definís era Agéncia coma eth principau instrument entara promocion e era avaloracion dera qualitat. Era Lei d’universitats de Catalonha modifique era configuracion juridica dera Agéncia, que passe a nomentar-se Agéncia entara Qualitat deth Sistèma Universitari de Catalonha e se presente damb era denominacion internacionauments arreconeishuda d’AQU Catalonha.
Posterioraments, en 2006, er Estatut d’autonomia de Catalonha hè un important auanç. Er article 172.2.f atribuís ara Generalitat, en matèria d’ensenhament universitari, sens perjudici dera autonomia universitària, era competéncia compartida sus era avaloracion e era garantia dera qualitat e dera excelléncia der ensenhament universitari, e tanben deth personau d'ensenhament e cercaire. Era Agéncia ei er organisme instrumentau entà desvolopar aguesta competéncia e era institucion dinamizant d’aguesta matèria en amàs deth sistèma universitari de Catalonha e a de contribuïr de manèra decisiva a hèr qu'es universitats assumisquen, d’acòrd damb eth principi d’autonomia institucionau, era principau responsabilitat der assegurament dera qualitat.
Era agència catalana ei presenta en Euròpa dempús der an 2000, an en qué deven membre fondador dera European Association for Quality Assurance in Higher Education (ENQA), e collabòre estretaments damb es universitats entà promòir sistèmes de garantia de qualitat damb era finalitat d’integrar-se en Espaci Europèu d'Ensenhament Superior.
Dempús de 2003, era Agéncia, damb era sua transformacion e era arreconeishença de naues foncions, a contribuït d’ua manèra decisiva a dar impuls ath melhorament dera qualitat des universitats catalanes en quadre europèu de referéncia. En aguest quadre, era agéncia catalana a estat era prumèra der Estat a èster arreconeishuda internacionauments en acompliment des estandards e des directritzes de qualitat europèa, per mejan d’ua avaloracion extèrna coordinada pera ENQA. Aguesta acreditacion a permetut qu'age estat ua des prumères agéncies extèrnes de qualitat universitària a èster includida en European Quality Assurance Register for Higher Education (EQAR).
Eth 18 de mai de 2010 eth Conselh Executiu dera Generalitat aprovèc eth Projècte de lei dera Agéncia entara Qualitat deth Sistèma Universitari de Catalonha, damb un ample consensus damb eth Conselh Interuniversitari de Catalonha. Eth Burèu deth Parlament li dèc seguida er 1 de junh de 2010. No siguec adoptat a causa dera finalizacion dera legislatura.
Eth Govèrn dera Generalitat, finauments, ena sesilha deth 26 d’agost de 2014, adoptèc eth nau projècte de lei, qu'actualize er anterior.
Era arreconeishença internacionau arrefortís eth protagonisme dera agéncia catalana ena avaloracion, era acreditacion e era certificacion dera qualitat en encastre des universitats e des centres d’ensenhament superior de Catalonha, e tanben li autrege ua capacitat, arreconeishuda externaments, d’accion coma agéncia d'avaloracion en quinsevolh país qu'apartengue ar Espaci Europèu d'Ensenhament Superior o qu'aplique es estandards europèus, a condicion que sigue compatible damb es legislacions corresponentes.
Aguesta lei a de facilitar qu'era Agéncia s’adapte as naui scenaris que deriven dera evolucion dera cultura dera qualitat e favorisquen era innovacion en ensenhament, era recèrca e era gestion universitària, e que sigue un referent coma creadora de coneishença laguens d'aguest encastre, exportable tanben a d'auti sectors. AQU Catalonha vò devier era institucion de referéncia ena mantenença actualizada des concèptes de qualitat e d’excelléncia qu'an de caracterizar eth sistèma universitari e er ensenhament superior de Catalonha presentes e futures, en tot alinhar-se damb er entorn internacionau e en tot escotar damb atencion es besonhs deth sector e der ensemble dera societat.
Era Agéncia a per mission facilitar er arrefortiment e er assegurament deth modèl catalan d’universitats e era sua projeccion internacionau, e contribuïr a garantir e melhorar era sua qualitat. A de contribuïr a determinar un sistèma pròpri d’ensenhaments superiors, laguens der encastre des competéncies dera Generalitat, e un sistèma d’avaloracion qu'identifique es melhores practiques e incorpòre valor ahijuda. Tanben a d’actuar coma instrument de sosten qualificat as diferenti actors qu'intervien enes procèssi d’introduccion d’innovacions e avaloracion de naues politiques universitàries.
Eth trabalh dera Agéncia ena demostracion internacionau des nivèus de qualitat e d’excelléncia deth sistèma universitari de Catalonha a de plaçar Catalonha coma un centre d’atraccion de talent, d’innovacion e de creacion de coneishença que contribuïsque actiuaments ara creacion de naui encastres e espacis de progrès sociau. Tanben, a d’actuar coma instrument de projeccion internacionau des universitats que compòsen eth sistèma universitari de Catalonha, escampilhant internacionauments es procèssi qu'utilize de garantia extèrna dera qualitat, en tot demostrar-ne era objectivitat e en tot generar informacion utila entàs usatgèrs internacionaus.
Aguesta lei s’articule en quate capítols. Eth capítol I, per arrepòrt as disposicions generaus, definís era Agéncia coma entitat de dret public sometuda a dret privat qu'agís damb objectivitat e independéncia, e establís es sòns objectius e foncions, e es principis d’accion e es valors qu'a de seguir d’acòrd damb es estandards e es directritzes internacionaus d’assegurament dera qualitat. S’amplien es foncions dera Agéncia e s’adapten as qu'acomplissen es agéncies d’assegurament extèrne dera qualitat internacionauments activa.
Eth capítol II reglamente es organs de govèrn: manten un president, un conselh de govèrn e un director, e cree, en Conselh de Govèrn, ua comission permanenta. Damb era modificacion qu'introdusís aguesta lei, s’establís un nau organigrama de govèrn dera Agéncia, semblable ath des agéncies internacionaus mès auançades. Se conjugue de manèra mès equilibrada era importància des composants d’especialitat en matèria de qualitat en ensenhament superior damb es de representacion des parts actores e des grops d’interès que i son restacadi. Tanben s’i incorpòre un organ consultatiu: era Comission Consultativa.
Eth capítol III reglamente era avaloracion, era acreditacion e era certificacion. Era Agéncia acomplís es sues foncions mejançant era Comission d’Avaloracion dera Recèrca, en çò que hè ath personau d'ensenhament e cercaire recrutat d'acòrd damb era Lei d’universitats de Catalonha, e es autes comissions que cree eth Conselh de Govèrn. S’aprigondís ena flexibilitat dera organizacion dera Agéncia, per çò qu'eth Conselh de Govèrn pòt crear comissions, permanentes o temporaus, entar acompliment des finalitats dera Agéncia e entà amiar a tèrme encomanes concrètes, d’acòrd damb es prioritats deth sistèma universitari de Catalonha, en hèr atencion ath hèt qu'eth concèpte de qualitat a ua definicion en evolucion permanenta, d’acòrd damb es naues requisicions e exigéncies deth contèxt internacionau e de transformacion dera madeisha societat catalana. Entar exercici des sues foncions, es comissions d'avaloracion agissen enes encastres respectius damb es garanties apropriades d’independéncia tecnica e professionalitat. En aguest madeish capítol, se cree ua comission d’apellacions coma garantia de seguretat juridica e objectivitat des actes qu'edicten era Comission d’Avaloracion dera Recèrca e es autes comissions creades peth Conselh de Govèrn dera Agéncia.
Eth capítol IV, per arrepòrt ath regim juridic, es recorsi umans, es recorsi economics, era avaloracion e es arrepòrts extèrnes dera Agéncia, definís eth regim juridic aplicable, eth contracte-programa, es estatuts, eth regim de recusacions, es recorsi umans, eth patrimòni, eth recrutament, es recorsi economics, eth budget, era comptabilitat e eth contraròtle financèr, tot açò en tot considerar qu'era Agéncia ei ua entitat integrada en sector public dera Generalitat. Tanben, establís qu'era Agéncia somete era sua activitat a avaloracions periodiques de caractèr internacionau. Era Agéncia, entar acompliment des sòns objectius, se restaque damb d'autes entitats o organismes d’avaloracion damb era fin de melhorar-ne eth respectiu foncionament.

CAPÍTOL I. DISPOSICIONS GENERAUS
ARTICLE 1. NATURA 
1. Era Agéncia entara Qualitat deth Sistèma Universitari de Catalonha ei ua entitat de dret public sometuda ar orde juridic privat, damb personalitat juridica, plea capacitat e patrimòni pròpri entar acompliment des sòns objectius.
2. Era Agéncia entara Qualitat deth Sistèma Universitari de Catalonha, en exercici des foncions de promocion e garantia dera qualitat der ensenhament superior, agís damb objectivitat e independéncia tecnica e professionau, sense arrecéber instruccions des administracions publiques o d’autes institucions per çò qu'ei der acompliment des sòns objectius.
3. Era Agéncia entara Qualitat deth Sistèma Universitari de Catalonha se restaque ath departament competent en matèria d’universitats, qu'exercís eth contraròtle d’eficacitat e eficiéncia sus era sua activitat.
ARTICLE 2. FINALITATS E OBJECTIUS 
1. Era finalitat dera Agéncia entara Qualitat deth Sistèma Universitari de Catalonha ei promòir e garantir era qualitat der ensenhament superior, d’acòrd damb estandards academics e sociaus internacionaus e europèus de qualitat e de conformitat damb era reglamentacion en vigor, e provedir as actors der ensenhament superior de critèris e referéncies entà arténher es mès nauti estandards de qualitat en acompliment des sues foncions, en tot hèr atencion ar interès qu'era societat mòstre per ua educacion superiora de qualitat.
2. Era Agéncia entara Qualitat deth Sistèma Universitari de Catalonha a es objectius següenti: 
a) Er assegurament extèrne dera qualitat der ensenhament, era recèrca e era innovacion deth sistèma universitari de Catalonha e des centres d’educacion superiora.
b) Facilitar era garantida e eth melhorament deth modèl universitari pròpri de Catalonha e era sua projeccion internacionau.
c) Dar sosten ath desvolopament d’un sistèma pròpri d’ensenhaments superiors, en encastre de competéncies dera Generalitat, damb eth desplegament d’un quadre de qualificacions qu'includisque programes internacionaus.
d) Devier ua agéncia de referéncia internacionau ena acreditacion e er assegurament dera qualitat, qu'aufrisque servicis a universitats e a d’autes entitats der Estat espanhòl, europèes e de pertot, damb ua atencion particulara as universitats catalanes.
e) Desvolopar era metodologia, es instruments e es proposicions, en encastre dera qualitat, que contribuïsquen a plaçar eth sistèma universitari e es centres d’ensenhament superior de Catalonha en ua posicion de referéncia en encastre internacionau.
f) Introdusir un sistèma d’avaloracion qu'identifique es melhores practiques, que promòigue cambiaments e qu'incorpòre valor ahijuda ara avaloracion.
g) Aufrir sosten qualificat as actors qu'intervien enes procèssi d’introduccion d’innovacions e avaloracion de naues politiques universitàries.
ARTICLE 3. FONCIONS 
1. Corresponen ara Agéncia entara Qualitat deth Sistèma Universitari de Catalonha es foncions següentes: 
a) Era avaloracion der ensenhament, era recèrca, eth transferiment de coneishença e era gestion deth sistèma universitari.
b) Era avaloracion, certificacion, auditoriat e acreditacion dera qualitat des universitats, des sòns centres de recèrca e innovacion e des centres d’educacion superiora.
c) Era avaloracion, era certificacion, eth seguiment e era acreditacion, d’acòrd damb estandards academics e sociaus internacionaus, des ensenhaments qu'amien ara obtencion de títols oficiaus e pròpris qu'impartissen es universitats e d'auti centres d’educacion superiora.
d) Era promocion dera avaloracion e era comparason de critèris de qualitat, d’acòrd damb estandards internacionaus, especiauments per çò qu'ei der ensenhament, era recèrca e eth transferiment dera coneishença.
e) Eth redigit des acreditacions de recèrca e de recèrca auançada, d’acòrd damb era Lei d’universitats de Catalonha.
f) Eth redigit des arrepòrts pertinents entath recrutament de professors lectors d’acòrd damb era Lei d’universitats de Catalonha.
g) Era avaloracion dera activitat deth personau d'ensenhament e cercaire des universitats privades e des centres restacadi as universitats.
h) Era avaloracion dera activitat qu'acomplís eth personau cercaire des universitats e era avaloracion des merits individuaus deth personau d'ensenhament e cercaire, foncionari e recrutat, d’acòrd damb era Lei d’universitats de Catalonha.
i) Era observacion, era analisi e eth debat a propòs des tendéncies e eth desvolopament en encastre der ensenhament superior, e tanben era orientacion expèrta e era assisténcia entà contribuïr a promòir era excelléncia des servicis rendudi pes universitats e es centres d’educacion superiora.
j) Era elaboracion e era comunicacion d’informacion sus es deficits de qualitat detectada enes universitats, es sòns centres de recèrca e innovacion e es centres d’educacion superiora, damb era tòca de melhorar-ne era qualitat.
k) Era elaboracion d’informacion estadistica e d’indicadors a propòs der ensenhament superior e era recèrca des universitats entà facilitar era analisi dera sua situacion e evolucion.
l) Er impuls dera generacion de coneishença e deth provediment d’informacion publica que demòstre er estat dera qualitat e des procèssi d’avaloracion dera qualitat des universitats e des centres d’ensenhament superior e des servicis qu'aufrissen, entà contribuïr ath rendement de compdes ara societat.
m) Era promocion e er impuls dera recèrca e era innovacion sus es modèls e es procèssi d’avaloracion, certificacion e acreditacion dera qualitat.
n) Era representacion internacionau deth sistèma de garantia extèrna de qualitat corresponenta ath sistèma universitari de Catalonha, era participacion en hilats o organismes e en institucions o organizacions competentes en matèria d’assegurament dera qualitat, e era participacion en desvolopament der Espaci Europèu d'Ensenhament Superior, tot açò cossent damb era reglamentacion en vigor.
o) Era promocion d’avaloracions tematiques e de procèssi de garantia intèrna de qualitat des universitats e es centres d’ensenhament superior e eth desvolopament de procèssi d’avaloracion e garantia extèrna dera qualitat.
p) Es prètzhèts que, en encastre des sues foncions, li siguen encargadi peth departament competent en matèria d’universitats, pes universitats, pes centres d’ensenhament superior, pes centres de recèrca e innovacion restacadi, per d'auti departaments dera Administracion dera Generalitat, per institucions o centres d’ensenhament superior europèus e per d'autes entitats qu'acomplissen ua activitat semblabla enes universitats catalanes.
q) Es autes foncions que li atribuïssen es leis que hèn allusion ara Agéncia, es sòns estatuts e es autes normes en vigor.
2. Era Agéncia entara Qualitat deth Sistèma Universitari de Catalonha a d’informar eth Govèrn e eth Parlament de Catalonha a propòs dera evolucion dera qualitat der ensenhament, era recèrca e era innovacion deth sistèma universitari de Catalonha e dera qualitat des centres d’ensenhament superior.
ARTICLE 4. PRINCIPIS D’ACCION E VALORS DERA AGÉNCIA
1. Era Agéncia entara Qualitat deth Sistèma Universitari de Catalonha a d'agir d’acòrd damb es principis de competéncia scientifica e tecnica, legalitat, seguretat juridica e independéncia, e d’acòrd damb es estandards academics e sociaus e es directritzes internacionaus d’assegurament dera qualitat.
2. Es valors qu'an de guidar era accion dera Agéncia entara Qualitat deth Sistèma Universitari de Catalonha son es següenti: 
a) Era amira europèa enes accions d’integracion deth sistèma universitari en Espaci Europèu d’Ensenhament Superior.
b) Era cooperacion damb es universitats, es centres d’ensenhament superior e era Administracion dera Generalitat entà crear mès valor ahijuda enes sòns servicis e activitats. Era Agéncia a de tier en compde era diuersitat e era pluralitat laguens deth domèni dera avaloracion dera qualitat.
c) Era cooperacion e coordinacion damb d'autes agéncies e organismes qu'agen era madeisha finalitat.
d) Era participacion des grops implicadi enes procèssi de garantia dera qualitat: estudiants, professors e cercaires.
e) Era dubertura, receptivitat e integracion de cap as demandes sociaus restacades damb era qualitat der ensenhament superior.
f) Era transparéncia, comprenuda coma er accès public a ua informacion complèta, exacta e clara a propòs dera activitat dera Agéncia e era situacion deth sistèma universitari.
g) Er assegurament intèrne e extèrne dera qualitat.
h) Era innovacion permanenta en metodologies e procèssi.
i) Eth trabalh en hilat damb eth personau e es collaboradors dera Agéncia.
j) Er assegurament dera especializacion e dera professionalitat deth personau e des collaboradors dera Agéncia.
k) Era efectivitat dera Agéncia, en tot considerar que compartís eth benefici dera coneishença e dera experiéncia deth sòn trabalh damb era Administracion, es universitats e era rèsta dera societat, e procura informacion que facilite era prenuda de decisions en encastre der ensenhament superior.
l) Er acompliment, en exercici des sues foncions, des principis d’eficacitat e eficiéncia, en tot actuar damb era mès grana diligéncia e generacion de valor.
3. Era avaloracion dera qualitat, era certificacion des procèssi e era acreditacion des ensenhaments deth sistèma universitari de Catalonha s’an d’orientar ara sua adaptacion permanenta as demandes sociaus, as requisits de qualitat de formacion universitària e ath melhorament permanent des sòns procèssi, en quadre der Espaci Europèu d’Ensenhament Superior.

CAPÍTOL II. ORGANS DE GOVÈRN E COMISSION CONSULTATIVA
ARTICLE 5. ORGANS DE GOVÈRN
Es organs de govèrn dera Agéncia entara Qualitat deth Sistèma Universitari de Catalonha son es següenti: 
a) Eth president. 
b) Eth Conselh de Govèrn.
c) Eth director. 
ARTICLE 6. ETH PRESIDENT 
1. Eth president dera Agéncia entara Qualitat deth Sistèma Universitari de Catalonha, que tanben ac ei deth Conselh de Govèrn e dera sua Comission Permanenta, exercís era representacion institucionau dera Agéncia.
2. Es foncions deth president son es qu'establissen es Estatuts dera Agéncia entara Qualitat deth Sistèma Universitari de Catalonha.
3. Eth president dera Agéncia entara Qualitat deth Sistèma Universitari de Catalonha ei nomentat peth Govèrn, a proposicion deth conselhèr deth departament competent en matèria d’universitats, demest personalitats d'arreconeishudi merits e prestigi en encastre academic, damb experiéncia provada en qualitat en ensenhament superior e recèrca, entà un periòde de quate ans, renauible un solet viatge.
4. Eth Govèrn, a proposicion deth conselhèr deth departament competent en matèria d’universitats, pòt hèr cessar eth president dera Agéncia entara Qualitat deth Sistèma Universitari de Catalonha pes causes següentes: 
a) Per incapacitat declarada per decision judiciària definitiva.
b) Per condemna en causa de delicte per senténcia definitiva.
c) Per non-acompliment des foncions deth pòste.
d) Per renóncia.
e) Peth finiment deth sòn mandat.
5. Enes casi a qué hèn allusion es letres d e e der apartat 4, eth president dera Agéncia entara Qualitat deth Sistèma Universitari de Catalonha contunhe d'exercir es foncions deth pòste enquia que non entre en foncions eth sòn successor.
ARTICLE 7. ETH CONSELH DE GOVÈRN
1. Eth Conselh de Govèrn ei er organ superior de govèrn dera Agéncia entara Qualitat deth Sistèma Universitari de Catalonha.
2. Es foncions deth Conselh de Govèrn son es qu'establissen es Estatuts dera Agéncia entara Qualitat deth Sistèma Universitari de Catalonha.
3. Eth Conselh de Govèrn dera Agéncia entara Qualitat deth Sistèma Universitari de Catalonha ei constituït pes membres següenti: 
a) Eth president dera Agéncia.
b) Es rectors des universitats publiques e privades de Catalonha.
c) Es presidents des conselhs sociaus des universitats publiques de Catalonha.
d) Tres personalitats academiques d'arreconeishut prestigi internacionau, elegides peth Conselh Interuniversitari de Catalonha.
e) Dus estudiants elegidi peth Conselh des Estudiants des Universitats Catalanes, preferiblaments un estudiant de dusau e un de tresau cicle.
f) Dues persones deth departament competent en matèria d’universitats, nomentades peth conselhèr corresponent.
g) Eth director dera Agéncia.
h) Eth president dera Comission d’Avaloracion dera Recèrca.
i) Dus representants prepausadi pes organizacions sindicaus mès representatives demest es que hèn part deth Conselh Interuniversitari de Catalonha.
4. Es membres deth Conselh de Govèrn que non ac son per arrason deth sòn pòste ac an d’èster d’acòrd damb critèris de coneishença deth sistèma d’ensenhament superior e recèrca enes encastres locaus e internacionaus.
5. Se pòden integrar en Conselh de Govèrn dera Agéncia entara Qualitat deth Sistèma Universitari de Catalonha, damb votz mès sense vòte, es presidents des comissions qu'aguest age creat, s'atau ac acòrde eth madeish Conselh.
6. Es membres deth Conselh de Govèrn dera Agéncia entara Qualitat deth Sistèma Universitari de Catalonha a qué hè allusion er apartat 3.d son nomentadi entà un periòde de quate ans, renauible un solet viatge.
7. Es membres deth Conselh de Govèrn a qué hèn allusion es letres e e i der apartat 3 se nomenten entà un periòde de dus ans, renauible un solet viatge, a condicion que contunhen d'èster estudiants o personau d'ensenhament e cercaire, respectivaments.
8. Es membres deth Conselh de Govèrn dera Agéncia entara Qualitat deth Sistèma Universitari de Catalonha nomentadi per arrason deth pòste cessen ena sua representacion quan cessen en aguest. Es membres que non hèn partida deth Conselh de Govèrn per arrason deth pòste contunhen d'exercir-ne es foncions enquia que non entren en foncions es sòns successors.
9. Eth Conselh de Govèrn dera Agéncia entara Qualitat deth Sistèma Universitari de Catalonha nomente un secretari, a proposicion deth president, qu'agís tanben coma secretari dera Comission Permanenta. Eth secretari assistís as reünions d’aguesti organs damb votz mès sense vòte.
10. Eth Conselh de Govèrn dera Agéncia entara Qualitat deth Sistèma Universitari de Catalonha s’a de reünir, de manèra ordinària, dus viatges per an, aumens. Entà que se pogue reünir en sesilha extraordinària cau era decision deth president o er acòrd d’ua tresau part des sòns membres.
11. Eth Conselh de Govèrn dera Agéncia entara Qualitat deth Sistèma Universitari de Catalonha agís en plen o en comission permanenta.
ARTICLE 8. ERA COMISSION PERMANENTA DETH CONSELH DE GOVÈRN 
1. Laguens deth Conselh de Govèrn dera Agéncia entara Qualitat deth Sistèma Universitari de Catalonha s’a de constituïr ua comission permanenta qu'a d'exercir es foncions que li delegue eth Conselh de Govèrn e es que, se cau, li atribuiràn es Estatuts dera Agéncia.
2. Era Comission Permanenta deth Conselh de Govèrn dera Agéncia entara Qualitat deth Sistèma Universitari de Catalonha ei constituïda pes membres següenti: 
a) Eth president dera Agéncia.
b) Dus rectors.
c) Dus presidents des conselhs sociaus des universitats publiques catalanes.
d) Un estudiant.
e) Ua personalitat academica d'arreconeishut prestigi.
f) Ua persona deth departament competent en matèria d’universitats.
g) Eth director dera Agéncia.
h) Eth president dera Comission d’Avaloracion dera Recèrca.
i) Un representant deth personau d'ensenhament e cercaire.
3. Es membres dera Comission Permanenta deth Conselh de Govèrn dera Agéncia entara Qualitat deth Sistèma Universitari de Catalonha son designadi peth Conselh de Govèrn, a proposicion deth president dera Agéncia, demest es sòns membres.
4. Era Comission Permanenta deth Conselh de Govèrn dera Agéncia entara Qualitat deth Sistèma Universitari de Catalonha s’a de reünir damb era periodicitat que determinen es Estatuts dera Agéncia.
ARTICLE 9. ETH DIRECTOR 
1. Eth director assumís era direccion tecnica e administrativa dera Agéncia entara Qualitat deth Sistèma Universitari de Catalonha e execute es acòrds deth Conselh de Govèrn e dera Comission Permanenta.
2. Eth director ei designat per mejan d’un procès dubèrt e competitiu de liure concurréncia, en tot seguir es critèris acordadi peth Conselh de Govèrn entà un periòde de quate ans renauibles un solet viatge, d’acòrd damb es principis de merit e capacitat, e eth critèri d’eligibilitat.
ARTICLE 10. ERA COMISSION CONSULTATIVA
1. Era Comission Consultativa ei er organ consultatiu que collabòre damb era Agéncia entara Qualitat deth Sistèma Universitari de Catalonha ena assisténcia a propòs des estrategies, ena definicion e eth melhorament des procediments e ena elaboracion de proposicions d’accion, damb era finalitat de garantir era qualitat des activitats dera Agéncia, d’acòrd damb referéncies internacionaus.
2. Era Comission Consultativa ei formada, enes tèrmes qu'establissen es estatuts dera Agéncia, per academicians nacionaus e internacionaus damb experiéncia internacionau e arreconeishut prestigi, per estudiants des universitats catalanes e per representants des sindicats majoritaris de Catalonha qu'an d’èster academicians. Toti eri an d'auer experiéncia en matèria de qualitat en ensenhament superior e recèrca.

CAPÍTOL III. COMISSIONS ENTAR ACOMPLIMENT DES FONCIONS D'AVALORACION, ACREDITACION E CERTIFICACION
ARTICLE 11. ACOMPLIMENT DES FONCIONS DERA AGÉNCIA PER MEJAN DE COMISSIONS 
Era Agéncia entara Qualitat deth Sistèma Universitari de Catalonha acomplís es sues foncions per mejan dera Comission d’Avaloracion dera Recèrca e des autes comissions que cree eth Conselh de Govèrn.
ARTICLE 12. COMISSION D’AVALORACION DERA RECÈRCA
1. Era Comission d’Avaloracion dera Recèrca, de caractèr permanent, exercís es foncions qu'establissen es letres e, f, g e h der article 3.1 e es que li atribuiràn exprèssaments es autes normes en vigor.
2. Era Comission d’Avaloracion dera Recèrca solaments pòt èsser modificada o suprimida per lei. 
3. Era Comission d’Avaloracion dera Recèrca ei constituïda pes membres següenti: 
a) Eth president, qu'ei nomentat peth Conselh de Govèrn demest es persones proposades peth conselhèr deth departament competent en matèria d’universitats e qu'a d'auer merits scientifics de prumèr plan.
b) Quate persones designades peth Conselh de Govèrn a proposicion deth conselhèr deth departament competent en matèria d’universitats.
c) Setze persones designades peth Conselh de Govèrn, a proposicion deth president dera Comission.
4. Es membres a qué hèn allusion es letres b e c der apartat 3 son designadi demest eth collectiu de catedratics foncionaris o recrutadi e professors titulars foncionaris o agregadi damb contractes a durada indeterminada e de personau cercaire en actiu en Catalonha, en categoria assimilabla as anteriors, e demest personalitats academiques d'arreconeishut prestigi internacionau. Aumens dus tèrci deth totau de membres dera Comission d’Avaloracion dera Recèrca an d’èster catedratics foncionaris o recrutadi qu'acomplisquen bèra ua des condicions següentes: 
a) Auer capitat tres avaloracions positives dera sua activitat cercaira.
b) Auer estat laurejadi damb eth Prèmi Nacionau de Recèrca, era Medalha Narcís Monturiol ath Merit Scientífic e Tecnològic, era Distincion dera Generalitat entara Promocion dera Recèrca Universitària o ua auta distincion de nivèu analòg o superior, segon decision deth Conselh de Govèrn.
5. Eth president e es membres dera Comission d’Avaloracion dera Recèrca an d'agir damb critèris tecnics e damb independéncia en exercici des sues foncions.
6. Ena designacion des membres dera Comission d’Avaloracion dera Recèrca s’a de sajar er equilibri entre es diferenti encastres dera coneishença. Era màger part des membres an d'apertier ath grop de catedratics foncionaris o recrutadi o an d'auer un nivèu academic equivalent.
7. Eth president e es membres dera Comission d’Avaloracion dera Recèrca son nomentadi entà un periòde de quate ans, renauible un solet viatge, e an de contunhar d'exercir es foncions enquia que non entren en foncions es sòns successors.
ARTICLE 13. FONCIONAMENT DERA COMISSION D'AVALORACION DERA RECÈRCA
1. Era Comission d’Avaloracion dera Recèrca acomplís era sua activitat per mejan de soscomissions, que pòden auer caractèr permanent, damb foncions d’arrepòrt, proposicion e recomanacion. Eth president de cada ua d’aguestes soscomissions a d’èster un membre dera Comission d’Avaloracion dera Recèrca designat peth president d’aguesta Comission.
2. Es membres des soscomissions son designadi peth president dera Comission d’Avaloracion dera Recèrca, d’acòrd damb es requisits e eth procediment qu'establís er article 12. S’i an d’integrar, com que sigue, membres extèrnes ath sistèma universitari e de recèrca catalana.
3. S’an de constituïr, com que sigue, ua o mès soscomissions, reglamentades pes estatuts, dera Comission d’Avaloracion dera Recèrca enes modalitats següentes: 
a) Entara acreditacion de recèrca, enes diuèrsi encastres dera coneishença. Aumens eth president e dus membres an d’èster dera Comission d’Avaloracion dera Recèrca. Es auti membres an d'acomplir es requisits qu'establís er article 12.
b) Entara acreditacion de recèrca auançada, enes diferenti encastres dera coneishença. Aumens eth president e dus membres an d’èster dera Comission d’Avaloracion dera Recèrca. Es auti membres an d'acomplir es requisits qu'establís er article 12 e toti es membres an d’èster catedratics foncionaris o recrutadi o personau cercaire de categoria assimilabla.
c) Entara avaloracion des professors lectors. Aumens eth president e dus membres an d’èster dera Comission d’Avaloracion dera Recèrca. Es auti membres an d'acomplir es requisits qu'establís er article 12. 
ARTICLE 14. COMISSIONS CREADES PETH CONSELH DE GOVÈRN
1. Correspon ath Conselh de Govèrn, a proposicion deth president dera Agéncia entara Qualitat deth Sistèma Universitari de Catalonha, era creacion, modificacion e supression des comissions permanentes d’avaloracion, acreditacion e certificacion, entar acompliment des foncions dera Agéncia, e tanben des comissions especifiques non permanentes entath desvolopament d’encomanes concrètes.
2. Es comissions creades peth Conselh de Govèrn an d'èster presidides e integrades per persones d'arreconeishut prestigi academic, scientific o professionau. Es presidents d’aguestes comissions son nomentadi peth Conselh de Govèrn, a proposicion deth president dera Agéncia entara Qualitat deth Sistèma Universitari de Catalonha.
3. Es membres des comissions creades peth Conselh de Govèrn dera Agéncia entara Qualitat deth Sistèma Universitari de Catalonha son nomentadi peth Conselh de Govèrn, a proposicion deth president des comissions.
4. Es presidents e es membres des comissions creades peth Conselh de Govèrn dera Agéncia entara Qualitat deth Sistèma Universitari de Catalonha son nomentadi entà un periòde de quate ans, renauiable un solet viatge. Un viatge finalizat eth sòn mandat, an de contunhar en foncions enquia que non entren en foncions es sòns successors.
ARTICLE 15. AVALORACIONS E ACREDITACIONS HÈTES PER AUTES AGÉNCIES D'AVALORACION 
Es avaloracions e es acreditacions hètes per autes agéncies o organs d’avaloracion en ua matèria dera competéncia dera Agéncia entara Qualitat deth Sistèma Universitari de Catalonha pòden èster considerades pera nomentada Agéncia as efèctes de çò qu'establís aguesta lei.
ARTICLE 16. ERA COMISSION D’APELLACIONS
1. Era Comission d’Apellacions ei era comission encargada de resòlver es recorsi ierarquics presentadi contra es acòrds dera Comission d’Avaloracion dera Recèrca e des autes comissions d’avaloracion, certificacion e acreditacion a qué hè allusion er article 11. Es sues resolucions agoten era via administrativa.
2. Era Comission d’Apellacions dera Agéncia entara Qualitat deth Sistèma Universitari de Catalonha ei constituïda pes membres següenti: 
a) Un membre deth Conselh de Govèrn, elegit demest es persones a qué hè allusion er article 7.3.d, qu'exercís era presidéncia dera Comission.
b) Dues o mès persones, a determinar peth Conselh de Govèrn, damb prestigi academic, scientific o professionau e damb competéncia tecnica, que non apartenguen a cap d'auta comission dera Agéncia.
3. Es membres dera Comission d’Apellacions son nomentadi peth Conselh de Govèrn, a proposicion deth president dera Agéncia entara Qualitat deth Sistèma Universitari de Catalonha, d’acòrd damb es periòdes següenti: 
a) Eth president dera Comission se nomente entath madeish periòde que li correspon en qualitat de membre deth Conselh de Govèrn.
b) Es auti membres dera Comission se nomenten entà un periòde de quate ans, prorogable un solet viatge, e se renauissen per mitats cada dus ans.
4. Es membres dera Comission d’Apellacions contunhen d'exercir-ne es foncions enquia que non entren en funcions es sòns successors.
5. Es procediments e eth reglament de foncionament intèrne dera Comission d’Apellacions son adoptadi peth Conselh de Govèrn a proposicion dera madeisha Comission e, com que sigue, s’an de publicar en web dera Agéncia entara Qualitat deth Sistèma Universitari de Catalonha.
ARTICLE 17. INDEPENDÉNCIA TECNICA E PROFESSIONAU E PUBLICITAT DE CRITÈRIS E PROCEDIMENTS
1. Es comissions a qué hèn allusion es articles 12, 13 e 14, de conformitat damb era reglamentacion en vigor, an d'agir damb independéncia tecnica e professionau, an d’elaborar e adoptar es critèris e es procediments d’avaloracion, acreditacion, certificacion e auditoriat, e an de hèr laguens des sòns encastres respectius es avaloracions, certificacions e acreditacions que corresponen ara Agéncia entara Qualitat deth Sistèma Universitari de Catalonha, e ne son es responsables en darrèr tèrme. Eth Conselh de Govèrn a de velhar pera independéncia tecnica de totes es comissions.
2. Es critèris des avaloracions a qué hè allusion er article 13 an d’èster publics e an de perméter tanben era autoavaloracion deth candidat.
3. Es procediments d’avaloracion, acreditacion, certificacion e auditoriat e es reglaments de foncionament intèrne des comissions s’an de publicar, com que sigue, en web dera Agéncia entara Qualitat deth Sistèma Universitari de Catalonha.
CAPÍTOL IV. REGIM JURIDIC, RECORSI UMANS E ECONOMICS, AVALORACION EXTÈRNA E ARREPÒRTS EXTÈRNES DERA AGÉNCIA
ARTICLE 18. REGIM JURIDIC
1. Era Agéncia entara Qualitat deth Sistèma Universitari de Catalonha se regís per aguesta lei; peth tèxte rehonut dera Lei 4/1985, de 29 de març, der Estatut dera enterpresa publica catalana, adoptat peth Decrèt legislatiu 2/2002, de 24 de deseme; pes sòns estatuts, e pes autes normes en vigor que li siguen aplicables.
2. Era Agéncia entara Qualitat deth Sistèma Universitari de Catalonha somet era sua activitat enes arrepòrts extèrnes, damb caractèr generau, as normes de dret civiu, comerciau e professionau que li siguen aplicables. Era Agéncia ei sometuda ath dret public enes encastres següenti: 
a) Eth regim de foncionament e d’adopcion d’acòrds des organs collegiaus. En tot aquerò que non establisque aguesta lei, es Estatuts dera Agéncia o era sua reglamentacion intèrna, ei aplicable eth regim juridic des organs collegiaus dera Administracion dera Generalitat.
b) Es arrepòrts damb era Administracion dera Generalitat, damb es universitats publiques e damb d'autes administracions e entitats publiques.
c) Es actes d’avaloracion, acreditacion e certificacion e es qu'entraïnaràn er exercici de podestats publiques.
d) Eth regim de responsabilitat patrimoniau deuant es usatgèrs.
3. Eth regim de foncionament e d’adopcion d’acòrds des organs collegiaus dera Agéncia entara Qualitat deth Sistèma Universitari de Catalonha se somet ara reglamentacion dera Administracion dera Generalitat aplicabla a aguesti organs.
ARTICLE 19. CONTRACTE PROGRAMA
Es arrepòrts dera Agéncia entara Qualitat deth Sistèma Universitari de Catalonha damb eth Govèrn, mejançant eth departament competent en matèria d’universitats, s’articulen per mejan d’un contracte programa qu'a d’includir, aumens, es objectius, eth finançament restacat as resultats obtengudi e es instruments de seguiment dera sua activitat.
ARTICLE 20. ESTATUTS 
1. Es Estatuts dera Agéncia entara Qualitat deth Sistèma Universitari de Catalonha son adoptadi peth Govèrn a proposicion deth conselhèr deth departament competent en matèria d’universitats e a iniciatiua deth Conselh de Govèrn dera Agéncia.
2. Es Estatuts an de determinar, aumens, es foncions des organs de govèrn, era estructura organizativa e es normes de foncionament dera Agéncia entara Qualitat deth Sistèma Universitari de Catalonha.
ARTICLE 21. REGIM DE CONTESTACION
1. Es actes deth Conselh de Govèrn, dera Comission Permanenta e deth president dera Agéncia entara Qualitat deth Sistèma Universitari de Catalonha agoten era via administrativa.
2. Es actes deth director dera Agéncia entara Qualitat deth Sistèma Universitari de Catalonha non agoten era via administrativa e pòden èster objècte d'un recors ierarquic deuant eth president dera Agéncia.
3. Es actes d’avaloracion, acreditacion e certificacion adoptadi pera Comission d’Avaloracion dera Recèrca e pes autes comissions a qué hè allusion er article 11 non agoten era via administrativa e pòden èster objècte d'un recors ierarquic deuant dera Comission d’Apellacions.
ARTICLE 22. RECORSI UMANS 
Eth personau dera Agéncia entara Qualitat deth Sistèma Universitari de Catalonha ei format per: 
a) Eth personau pròpri, recrutat en regim de dret professionau, en tot respectar es principis d’igualtat, merit, capacitat e publicitat.
b) Eth personau dera Administracion dera Generalitat, des universitats e des centres d’ensenhament superior, d’acòrd damb era reglamentacion en vigor.
ARTICLE 23. PATRIMÒNI E RECRUTAMENT 
1. Constituïssen eth patrimòni dera Agéncia entara Qualitat deth Sistèma Universitari de Catalonha es bens e es drets que li son atribuïdi e es bens e es drets pròpris de quinsevolh natura qu'aquerisque o arrecebe per quinsevolh títol, es quaus an d'èster enregistradi en inventari corresponent.
2. Es bens dera Agéncia entara Qualitat deth Sistèma Universitari de Catalonha afectadi ar exercici des sues foncions an era consideracion de domeni public e gaudissen deth regim juridic e des exempcions fiscaus que corresponen as bens d’aguesta natura.
3. Era gestion deth patrimòni dera Agéncia entara Qualitat deth Sistèma Universitari de Catalonha ei somesa ara reglamentacion deth patrimòni dera Administracion dera Generalitat.
4. Eth recrutament dera Agéncia entara Qualitat deth Sistèma Universitari de Catalonha se regís pera reglamentacion de contractes deth sector public.
ARTICLE 24. RECORSI ECONOMICS
Es recorsi economics dera Agéncia entara Qualitat deth Sistèma Universitari de Catalonha son: 
a) Es recorsi que li siguen atribuïdi damb cargue as budgets dera Generalitat.
b) Es revenguts procedenti des bens e des drets pròpris o qu'age atribuïdi.
c) Es preses provenentes der exercici dera sua activitat.
d) Es subvencions e es donacions d’entitats publiques e privades o de particulars.
e) Es credits e es prèsti que li siguen acordadi, se cau, d’acòrd damb era reglamentacion en vigor.
f) Es auti que li corresponen.
ARTICLE 25. BUDGET, COMPTABILITAT E CONTRARÒTLE FINANCÈR
1. Eth budget dera Agéncia entara Qualitat deth Sistèma Universitari de Catalonha ei annau e se somet ara norma regulatritz des entitats que compòsen eth sector public dera Generalitat, era norma regulatritz des sues finances publiques e es successives leis de budgets.
2. Eth tractament comptable aplicable ara Agéncia entara Qualitat deth Sistèma Universitari de Catalonha ei eth qu'era norma regulatritz des finances publiques dera Generalitat establís entà aguesta sòrta d’entitats. 
3. Eth contraròtle financèr dera activitat dera Agéncia entara Qualitat deth Sistèma Universitari de Catalonha s'amie a tèrme per mejan deth procediment d’auditoriat, hèt d’acòrd damb era norma regulatritz des finances publiques dera Generalitat.
ARTICLE 26. AVALORACION EXTÈRNA DERA AGÉNCIA 
D’acòrd damb es estandards e es directritzes internacionaus entar assegurament dera qualitat, era Agéncia entara Qualitat deth Sistèma Universitari de Catalonha s’a de sométer periodicaments, a proposicion deth Conselh de Govèrn, a ua avaloracion extèrna internacionau dera qualitat des servicis que rend ena amira deth sòn melhorament constant e dera sua arreconeishença extèrna.
ARTICLE 27. ARREPÒRTS EXTÈRNES 
1. Era Agéncia entara Qualitat deth Sistèma Universitari de Catalonha, entar acompliment des sòns objectius e er exercici des sues foncions, se restaque damb autes entitats o organs damb foncions d’avaloracion enes encastres dera sua competéncia e d’acòrd damb era reglamentacion en vigor.
2. Es arrepòrts extèrnes damb es agéncies autonomiques, estataus, europèes e internacionaus s'an de fondamentar en principi de collaboracion e an coma fin melhorar eth foncionament des entitats o es organs respectius damb foncions d’avaloracion e d’acòrd damb era reglamentacion en vigor.
ARTICLE 28. DISSOLUCION E MODIFICACION
1. Era dissolucion dera Agéncia entara Qualitat deth Sistèma Universitari de Catalonha s'a de hèr per lei, era quau a d’establir eth procediment de liquidacion e era forma per mejan dera quau es organs dera Agéncia contunhen d'exercir provisòriaments es foncions enquia qu'era liquidacion sigue totau. 
2. Era modificacion dera natura juridica dera Agéncia entara Qualitat deth Sistèma Universitari de Catalonha s'a de hèr per mejan d'ua lei deth Parlament de Catalonha.

DISPOSICIONS TRANSITÒRIES
PRUMÈRA. ADAPTACION DETH CONSELH DE GOVÈRN 
Eth Conselh de Govèrn dera Agéncia entara Qualitat deth Sistèma Universitari de Catalonha, laguens deth tèrme de tres mesi a compdar dera entrada en vigor d’aguesta lei, a d’acordar era sua composicion a çò qu'establís er article 7. Es membres deth Conselh de Govèrn an d'èster designadi e nomentadi en aguest madeish tèrme. Mentretant, ei prorogat eth mandat des membres qu'en moment dera entrada en vigor d’aguesta lei formen eth Conselh de Direccion.
DUSAU. COMISSION D’AVALORACION DERA RECÈRCA, COMISSION D’AVALORACION DERA QUALITAT E COMISSION DE PROFESSORAT LECTOR E PROFESSORAT COLLABORADOR
1. Eth mandat deth president e es membres dera Comission d’Avaloracion dera Recèrca nomentadi abans dera entrada en vigor d’aguesta lei contunhe enquia que non expire, d'acòrd damb es tèrmes establidi pera reglamentacion pera quau sigueren nomentadi. Un viatge expirat eth sòn mandat, n'exercissen es foncions enquia que non siguen nomentadi es sòns successors cossent damb çò qu'establís er article 12.
2. Era Comission d’Avaloracion dera Qualitat e era Comission de Professorat Lector e Professorat Collaborador contunhen d'exercir es sues foncions enquiara resolucion des avaloracions qu'agen entamenat abans dera entrada en vigor d'aguesta lei. Un viatge finalizades, ambdues comissions son suprimides.
TRESAU. APLICACION DES NAUI CRITÈRIS E PROCEDIMENTS 
Enquia que non transcorren sies mesi dera entrada en vigor d’aguesta lei, es sollicitacions dera avaloracion a qué hè allusion er article 13 s’an d’avalorar d’acòrd damb es condicions anteriores ad aguesta lei.

DISPOSICION ABROGATÒRIA
S'abròguen es capítols II e III deth títol VII dera Lei 1/2003, de 19 de hereuèr, d’universitats de Catalonha.

DISPOSICIONS FINAUS
PRUMÈRA. ADAPTACION DES ESTATUTS DERA AGÉNCIA
Es Estatuts dera Agéncia entara Qualitat deth Sistèma Universitari de Catalonha adoptadi peth Decrèt 93/2003, der 1 d'abriu, s'an d'adaptar a çò qu'establís aguesta lei laguens deth tèrme de sies mesi a compdar de londeman dera data de constitucion deth Conselh de Govèrn. Mentretant, son aplicables es estatuts en vigor en tot aquerò que non i sigue en contradiccion.
DUSAU. ENTRADA EN VIGOR
Aguesta lei entre en vigor londeman d'auer estat publicada en Diari Oficial de la Generalitat de Catalunya. »

Palau del Parlament, 29 de setembre de 2015

El secretari primer de la Mesa de la 
Diputació Permanent	La presidenta del Parlament





Celestino Corbacho Chaves	Núria de Gispert i Català

